
BI. WOODRUFF:  Hamjambo na karibuni, nyote.  Mimi ni Judy Woodruff wa shirika la PBS, 
kipindi cha “NewsHour”, na nimefurahi kuwa hapa Newseum leo asubuhi kuwakaribisha nyote 
katika mfululizo mwingine wa Mjadala wa Kilimwengu juu ya Hali ya Haki.  Kama kila mtu 
ajuavyo, haya ni majadiliano tunayoendesha kuhusu Harakati za Wananchi: Kujenga Miungano 
ya Haki za Kiraia.  Pamoja nasi, tuna kundi la wanajopo waliobobea, na ninayo furaha kuweza 
kuzungumza nao kuhusu suala hili leo asubuhi.  
 
Nitatoa tu muhtasari juu ya yale tunayozungumzia.  Kila mmoja wao amekuwa na utendaji kazi 
uliotukuka ambao unawaleta kwenye majadiliano ya haki za kiraia kwa njia tofauti. 
 
Hebu basi nianze kwa mbali kabisa upande wenu wa kulia, na kushoto kwangu.  Judy Heumann:  
Yeye ni Mshauri Maalum wa Haki za Ulemavu za Kimataifa katika Wizara ya Mambo ya Nchi 
za Nje.  Hapo awali alifanya kazi kama Mkurugenzi wa Idara ya Huduma za Ulemavu ya serikali 
ya jiji la Washington DC, ambapo alishughulikia Utawala wa Ulemavu wa Ukuaji na Huduma za 
Kuwezesha Watu Kurudia Maisha ya Kawaida. 
 
Kando yake, kutoka katika Mkutano wa Uongozi kuhusu Haki za Kiraia na Kibinadamu, pamoja  
na Mfuko wa Elimu wa Mkutano huo wa Uongozi, ni Wade Henderson.  Yeye ni Rais na Afisa 
Mtendaji Mkuu wao.  Bw. Henderson ameongoza shirika hilo, ambalo ni muungano mkuu wa 
kitaifa wa haki za kiraia na kibinadamu unaopewa msukumo na uanachama wake anuwai wa 
zaidi ya mashirika 200 ya kitaifa . 
 
Na mwisho, kando yangu ni Barney Frank, Mbunge wa zamani wa Marekani.  Yeye alitumikia 
kama mbunge kutoka jimbo la Massachusetts kwa zaidi ya miongo mitatu , akiwa mshiriki mkuu  
wa kutunga baadhi ya sheria muhimu zaidi katika historia ya hivi karibuni ya nchi yetu, ikiwa ni 
pamoja na kufutwa kwa sheria ya "usiulize , usiseme ."  Bila shaka, alihusika sana na sheria 
ambayo ilifuatia kuanguka kwa uchumi, sheria ya kunyang’anya nyumba ambazo zimeshindwa 
kulipiwa mikopo na hatimaye kufikia tamati ya utungaji wa Dodd-Frank - Sheria ya kihistoria ya 
Dodd-Frank ya Mageuzi ya Wall Street na Ulinzi wa Wateja. 
 



Kwa hivyo wao ni jopo mashuhuri, na kwa hilo, ninataka kumjulisha tu kila mtu kwamba tuko 
hapa kuangalia jinsi ambavyo miungano, kwa hakika, ilivyosaidia kuongoza historia ya haki za 
binadamu na haki za kiraia nchini Marekani, na kwa wasikilizaji wetu wa kitaifa na kimataifa, ili 
waweze kupata uelewa bora kutoka kwa watu waliokuwapo wakati historia hii ilipotokea - ya 
jinsi ilivyotokea na kwa nini ilikuwa muhimu. 
 
Basi - na pia ninataka kuwaambia nyote ambao mnaangalia au kufuatilia majadiliano haya katika 
mtandao, unaweza kutupata kupitia #StateofRights.  Kwa hivyo kama unataka kututumia ujumbe 
kwa njia ya Twitter kuhusu hili, kutoa maoni juu yake, tena, anuani ni #StateofRights.  
 
Basi, Judy Heumann, hebu nianze na wewe.  Hili ni suala unalolijua vizuri sana. Kwa kifupi tu, 
tuambie kuhusu muungano ulioushughulikia na kwa nini ulipelekea kubadilisha hali. 
 
BI. HEUMANN: Kazi ya kuiunganisha jamii ya walemavu kuanzia miaka ya 1970 ilikuwa na 
changamoto kidogo kwa sababu tulikuwa tukitoka kwenye dhana ya tiba ambapo majadiliano 
kwa kweli yalihusu matibabu ya ulemavu, na kuelekea kwenye dhana iliojikita kwenye msingi 
wa haki.  Kwa hivyo ilikuwa muhimu kwetu kuweza kuwafanya watu wenye ulemavu watambue 
kuwa ubaguzi ulihitaji kukoma, tulihitaji kufuata mfano ambao jumuiya ya haki za kiraia ilikuwa 
imeendeleza kwa mafanikio makubwa, na pia kuwa sehemu yake.  Na kwa kweli ninadhani 
watu, baada ya muda fulani, wametambua kwamba bila kujali ulemavu wa mtu, uwezo wa kuja 
pamoja chini ya muungano huo, na kwa kweli kuzingatia suala la kukomesha ubaguzi, ndio 
umetuwezesha kupata miswada mingi ya sheria ambayo kilele chake ni Sheria ya Wamarekani 
wenye Ulemavu. 
 
BI. WOODRUFF:  Wade Henderson, na wewe, je?  Sema – eleza kwa ufupi muungano huo 
ulikuwa wa nini na kwa nini ulikuwa muhimu kwa matokeo ya mwisho.   
 
BW. HENDERSON:  Naam, Judy, kwanza, ni heshima kuwa hapa na wenzangu, na hili ni suala 
muhimu sana.  Unapofikiria harakati za haki za kiraia, unafikiria harakati ya kipekee ya haki za 
kijamii iliyoleta mabadiliko mengi sana katika karne ya 20.  Kama hakungekuweko na NAACP 
mwaka 1909, kwa hakika hakungekuweko na Dk. Martin Luther King akiongoza juhudi kule 
Alabama na mahali pengine ili kupatikana kwa haki za kijamii, yeye hangesimama kwenye ngazi 
za mnara wa Kumbukumbu ya Lincoln mnamo mwaka 1963, na sisi hatungekuwa na Rais 
Barack Obama kama Rais wetu wa 44 wa Marekani. 
 
Lakini kwa kweli ni juhudi za pamoja za Wamarekani wa asili ya Kiafrika, Wayahudi wa 
Marekani, vyama vya wafanyakazi, waliosaidia kuunda msingi wa harakati ya muungano wa 
enzi ya haki za kiraia.  Mkutano wa Uongozi wenyewe, kama ulivyodokeza, ni muungano 
ulioanzishwa na A. Philip Randolph, kiongozi wa kwanza muhimu kutoka Wamarekani wenye 
asili ya Kiafrika aliyeshughulika na masuala ya kazi; Roy Wilkins, mkuu wa NAACP; na Arnold 
Aronson wa Baraza la Kitaifa la Ushauri la Mahusiano ya Jumuiya ya Wayahudi.  Dhana nzima 
ya muungano ambamo watu wanachangia nguvu zao ili kufikia malengo makubwa zaidi ya yale 
ambayo kikundi binafsi kingeweza kutimiza, kwa kweli ndio iliyokuwa msingi wa uanzishaji wa 
juhudi za haki ya kijamii mwishoni mwa miongo ya 50 na 60. 
 



Na mafanikio ya mabadiliko mara nyingi hufanyika hatua kwa hatua.  Kabla hatujapata Sheria ya 
Haki za Kiraia ya mwaka 1964, ambayo tunaadhimisha - mwaka huu ni maadhimisho ya miaka 
50 - tulikuwa na Sheria ya mwaka 1957, ambayo ilitupatia Kitengo cha Haki za Kiraia katika 
Wizara ya Sheria na pia Tume ya Haki za Kiraia; na tulikuwa na Sheria ya Haki za Kiraia ya 
mwaka 1960, ambayo ilitupatia fursa ya kupiga kura.  Mambo haya huchukua muda na 
hubadilika, lakini nguvu hupatikana tu katika muungano, na kama huendeshi siasa za muungano 
huwezi kuendesha siasa za mabadiliko katika karne ya 21. 
 
BI. WOODRUFF:  Na kabla sijamgeukia Mbunge Frank, ninataka tu kusema kwamba 
tunatarajia maswali yako, kama wewe uko hapa nasi kwenye studio miongoni mwa wasikilizaji 
au kama unayafuatilia majadiliano haya katika mtandao wa Twitter. Anuani yetu tena, ni 
#StateofRights. Tutumie maswali yako na tutayapokea katika muda wa dakika chache zijazo. 
 
Lakini Mbunge Frank, na wewe je vipi kuhusu uzoefu wako wa kuweka muungano pamoja?  
Muungano huo ulikuwa upi na kwa nini ulikuwa muhimu? 
 
MBUNGE FRANK:  Naam, ni muhimu kwa sababu inayohitaji kusisitizwa.  Wade alisema kitu 
kimoja ambacho ni muhimu sana kwetu kuwaambia wanaharakati, na kwa kuwasimulia uzoefu 
wetu:  Kufanya mambo hatua kwa hatua ndiyo njia ya pekee inayokubalika, kwani hakuna 
mbadala.  Mbadala wa maendeleo ya hatua kwa hatua ni ulingano, kwa sababu dhana kwamba 
katika suala lolote kuu unaweza kutoka 0 na kufika asilimia 98 mara moja ni potovu kabisa.  Na 
kwa kweli, kinachotakiwa ni wewe kuendeleza kiwango cha mafanikio. 
 
Kwa kutoa maoni tu, Sheria za Haki za Kiraia za miaka ya 57 na 60 - ninazikumbuka zile.   
Sikuwa bungeni wakati huo, nilikuwa kijana bado, lakini ninazikumbuka.  Zilikejeliwa na wengi 
wa wanaharakati wenye siasa kali kwamba hazikuwa na maana sana. Wakati huo, peke yake 
hazikuleta mabadiliko makubwa, lakini ziliweka msingi na kurahisisha zaidi uwezo wa kuchukua 
hatua iliyofuata.  Na nimekuwa na mabishano daima na watu wengi katika jumuiya ya LGBT 
kwa sababu, kwa ufafanuzi, kama wewe uko katika jamii tata yenye chuki isiyo na sababu na 
iliyo na mizizi imara – na hayo yote ndiyo yanayohusika: tunajaribu kuondokana na chuki isiyo 
na sababu  – inachukua muda kufanya hivyo.   
 
Jambo ninalotaka kusisitiza ni kwamba njia kuu tuliyoifanya – na tena,hili ni suala lenye utata 
kwa kiasi – maandamano, hayo ni muhimu sana kama ni sehemu ya mkakati wa kuhamasisha 
jamii iliyoathirika na washirika wake ili wafanye kazi ya kisiasa. Maandamano pekee hayafanyi 
chochote.  Nina kanuni kwamba kama unadhamiria kwa dhati nia fulani na unashiriki shughuli 
fulani na wenzako, watu wenye maoni sawa na yako kwa asilimia 100, na wewe unaonyesha 
upendo wa wazi na kwa nguvu sana, wewe pengine husaidii kwa sababu wewe na wenzako 
mnaimarishana tu hisia zenu kali bila kufikia wale walio nje ya jamii yenu.   
 
Maandamano hayo yanaweza kuwa na manufaa ya kuhamasisha watu – na hii ni hoja ya mwisho 
ambayo ningependa kutoa.  Mojawapo ya matatizo yangu na baadhi ya marafiki zangu wa 
mrengo wa kushoto ni usemi unaorudiwa, "Ala! Wao wanajali tu pesa, wale wanasiasa; 
hawakujali wewe; hawawasikilizi wapiga kura."  Naam, hawawasikilizi wapiga kura wasiopiga 
kura na hawawasikilizi watu wasioongea nao.  Lakini ukweli ni kwamba, harakati hizi zote 



zinaonyesha kama unaweza kuhamasisha msaada wa kisiasa wa wale walioathirika na pia 
washirika wao, hivyo ndivyo hatimaye unavyoweza kuleta mabadiliko. 
 
BI. HEUMANN:  Nadhani tumeona katika jamii ya walemavu kwamba ilitubidi tuendelee kwa 
kina zaidi.  Kwa hivyo maendeleo ya muungano yalikuwa muhimu, uwezo wetu wa kueleza 
kinaganaga kile tulichotaka kama sera, halafu bila shaka kuweza kushughulikia baadhi ya 
masuala halisia.  Kwa hivyo kuhusu ulemavu, haikuwa tu kusema kwamba tulikuwa na haki ya 
kupanda basi.  Ilitubidi tupate ujuzi kuhusu kilichohitajika kufanyika ili kulifanya basi lipatikane.  
Tunapozungumzia elimu jumuishi na masuala mengine mbalimbali, inatubidi tuweze kabisa 
kushughulikia kiini. 
 
Kwa hivyo, kama mbunge alivyokuwa akisema, maandamano pekee yake hayaleti matokeo 
tunayohitaji.  Na nadhani kwa vile jamii imestaarabika zaidi, ni yenye ufahamu zaidi, na kwa 
vile tumeingia katika maeneo tofauti ya kitaaluma, kwa kweli imetusaidia kusonga mbele. 
 
BW. WADE:  Hizo hoja mbili, moja ambayo Barney aliisisitiza, ambayo ni, angalia, kupiga 
kura kwa kweli ni lugha ya demokrasia, Judy.  Yaani, kama hupigi kura, huhesabiwi.   Kwa 
hivyo ukweli ni kwamba bila kutumia kura, kuongeza uwezo wako wa kusikika katika mchakato 
wa kisiasa, basi hutasikika.   Na pili, masuala ya haki za kiraia na kibinadamu si masuala ya 
kichama, jamani; ni masuala ya kitaifa.  Na ukweli ni kwamba zinatakiwa kura za vyama vyote 
viwili ili kutunga sheria mpya inayoleta mabadiliko.  
 
Sasa, bila shaka kuna suala la uongozi, na tumepata uongozi bora miongoni mwa wanachama 
wengi wa chama cha Democrat ambao wameongoza katika kuendeleza ajenda, kuhusu masuala 
ya haki za walemavu – ninafikiria watu kama Steny Hoyer na Tony Coelho; ninafikiria masuala 
ya haki za kiraia na kibinadamu yanayohusu jamii mbalimbali, lakini kuhusu masuala ya uhalifu 
unaotokana na chuki na juhudi ya LGBT - Barney Frank dhahiri amekuwa kiongozi.  Lakini bila 
Rais Eisenhower na utashi wake wa kuteua majaji ambao kwa kweli walisaidia kubadilisha eneo 
la Kusini, hatungekuwa pale tulipo hivi leo.  Ni LBJ aliyeongoza mwendo, ni wazi, na kwa 
maoni yangu, ni rais mashuhuri kabisa wa karne ya 20.  Lakini licha ya kusema hivyo, yeye 
alijenga na kutimiza malengo yake kutokana na misingi iliyofanikishwa na vyama vyote viwili.  
 
Kwa hivyo tunapokabiliana na mapambano ya leo, mapambano kuhusu kujaribu kupata haki ya 
kupiga kura kufuatia uamuzi wa Mahakama Kuu – mwaka mmoja uliopita, Kaunti ya Shelby 
dhidi ya Holder, ambao ulikuwa kinyume na maslahi ya Wamarekani wote – na tunapojaribu 
kuendeleza maslahi ya watu wenye ulemavu kupitia Mkataba wa Haki za Watu wenye Ulemavu, 
mkataba wa kimataifa ambao una nguvu na athari za kisheria nchini humu, ulioumbwa kufuata 
mfano wa ADA, kwa ushirikiano  na muungano usio wa kawaida wa makundi ya maveterani– 
kila kikundi kikuu cha maveterani nchini humu, mashirika ya biashara kama Chama cha 
Wafanyabiashara, IBM, na mengine – Coca-Cola, makampuni mengine makubwa, na jamii ya 
haki za kiraia na kibinadamu yakishirikiana chini ya uongozi wa marafiki zetu katika jamii ya 
walemavu ili kupata haki na utambuzi wanaostahili kama raia wa nchi yetu.  Hayo ndiyo 
matunda tunayoyatazama. 
 
BI. WOODRUFF:  Hebu niseme tu tena, anuani ni #StateofRights, kama unataka kuwasilisha 
swali kwa njia ya mtandao wa Twitter.  Na tena, nitaanza kukaribisha maswali toka miongoni 



mwa wasikilizaji walioko hapa.  Ninataka kukukaribisha wewe kwanza, Mbunge Frank.  
Ninapowasikiliza ninyi nyote watatu, ninafikiria baadhi ya wale ambao wanaangalia au 
kusikiliza au kusoma haya majadiliano pengine wanaishi katika sehemu za dunia ambapo ama 
hawana kura au hawana uwezo wa kushiriki kwa urahisi kama Wamarekani wanavyofanya 
nchini Marekani.  Kwa hivyo swali langu ni:  Unapokuwa na makundi tofauti yenye utofauti – 
yanayowakilisha imani tofauti zilizoshikiliwa vikali– kutoka kwenye asili tofauti kabisa, iwe 
asili ya kisiasa, asili ya kidini, asili ya kikabila, unaanzaje kuvunja vizingiti hivyo ili 
kuwahamasisha watu kufanya kazi bega kwa bega kwa ajili ya maslahi ya pamoja? 
 
MBUNGE FRANK:  Hebu – Ninataka tu kusisitiza kutokana na uzoefu wa kihistoria, 
mojawapo ya hoja ambazo Wade alitoa juu ya umuhimu wa kupiga kura, ikiwemo hata katika 
harakati za haki za kiraia. Mimi nilikuwa Mississippi mnamo majira ya joto ya mwaka 1964 
kama sehemu ya vuguvugu la Majira ya Joto la Uhuru. Na tulipokuwa huko, wiki mbili baada ya 
vijana watatu kuuwawa kikatili na vyombo vya utekelezaji wa sheria, Rais Lyndon Johnson, 
aliweka saini Sheria ya Haki za Kiraia, ambayo ilisema ubaguzi ulikuwa haramu katika sehemu 
za umma.  Hivyo basi, tulikuwa na haki mjini Jackson, Mississippi, kote Mississippi, kula 
pamoja kwenye kaunta za chakula cha mchana, na kwenda kwenye majumba ya sinema.  Na 
muungano wa viongozi wa jamii ya Wamarekani wenye asili ya Kiafrika, kutoka SNCC, SCLC, 
kundi la Dk. King, NAACP, CORE, Ligi ya Mjini, walituagiza tusishabikie haki hiyo mpya kwa 
sababu nia yetu huko Mississippi ilikuwa kuelekeza nguvu zetu kwenye suala la unyimwaji wa 
haki ya kupiga kura, na kutambua umuhimu wa haki ya kupiga kura kama njia ya mpito ili 
kupata haki nyingine zote. Kwa hakika tulijitenga sisi wenyewe, kwa kiasi kikubwa, ili tuweze 
kufanikisha lengo hilo. 
 
Kuhusu hali ya kimataifa, kitu kimoja ambacho nadhani tunaweza kufanya – mojawapo ya 
matatizo tunayokabiliana nayo ni – na mimi nimekuwa katika mapambano mbalimbali dhidi ya 
ubaguzi wa umri, jinsia, mwelekeo wa kijinsia, rangi, na ulemavu.  Katika kila tukio, hoja 
tunazosikia dhidi yetu ni zile zile: "Sina lolote dhidi ya watu hao, lakini kutakuwa na vurugu 
nyingi sana ikiwa tutapitisha hili.  Italazimisha hiki na kile" na unapata hadithi hizi zote za 
kutisha. Na hoja husika – na hapa mimi ninavikosoa kidogo vyombo vya habari, kwa sababu 
hawarejei na kusema, "Unajua, hayo ndiyo waliyosema kuhusu hili, na hayo ndiyo waliyosema 
kuhusu hilo, na hayo ndiyo waliyosema kuhusu jingine – na hadithi za kutisha si za kweli 
kamwe." 
 
Jambo la kusikitisha ni kwamba baada ya muda fulani, kwa kiasili sheria za kupambana na 
ubaguzi hazitekelezeki vya kutosha kwa sababu ni vigumu, wakati ukiwa na wajibu wa 
kuthibitisha dai, kuonyesha kwamba mtu fulani ana chuki binafsi.  Na kitu kimoja tunachoweza 
kufanya ili kusaidia kwingineko ni kusema, tafadhali, hebu tuangalie kilichotokea Marekani 
tulipofanya hivyo na hofu zenu zote mwishowe hazikuwa na msingi.  
 
Jambo la mwisho ni kwamba sijui jinsi ya kuwashauri watu wa nchi kama Uganda na 
kwingineko ambapo watu wa LGBT wanateswa vibaya sana.  Sizielewi jamii hizo vizuri sana.  
Lakini tuna kitu cha kufanya.  Kitu kimoja ambacho tumefanya katika jamii ya LGBT, nadhani 
pia katika jamii ya walemavu, na kwa hakika kuhusiana na rangi, tumefanya maendeleo ya 
kutosha hapa – si asilimia 100, lakini tumefanya maendeleo ya kutosha hapa na hadhi yetu ya 
kisiasa nchini humu ina nguvu ya kutosha kiasi kwamba tunaweza kwenda kutoa msaada kwa 



watu ambao wanateswa kwingineko.  Na Marekani ina nguvu nyingi sana. Na nimefurahi kuona 
kwamba Wizara ya Mambo ya Nchi za Nje, kwa mfano, sasa inashughulika sana kupambana na 
ubaguzi dhidi ya LGBT.  Bila shaka, kutoka zamani tukio moja nilolojivunia sana Bungeni 
lilikuwa kumsikiliza Nelson Mandela akiwaambia wabunge waliokuwa wamekusanyika katika 
Ukumbi wa Statuary kwamba kama hatungebatilisha kura ya turufu ya Rais Ronald Reagan ili 
tupitishe mswada wa vikwazo, yeye (Mandela) hangetoka gerezani.  
 
Kwa hivyo kitu kimoja ambacho sisi tuliopo hapa Marekani na ambao tumekuwa na mafanikio 
kiasi tunaweza kufanya ni kutumia ushawishi tulio nao kuwatetea watu kwingineko. Na la 
mwisho. Tunaambiwa, basi, msiingilie uhuru wetu.  Mimi nilikuwa mmojawapo wa viongozi wa 
muungano ulioshughulikia msamaha wa mzigo mkubwa sana wa madeni ya nchi maskini, na 
hiyo ilimaanisha mamia ya mamilioni ya dola kwa Uganda.  Na mimi sikumbuki watu katika 
Serikali ya Uganda wakiniambia, "Unathubutuje kutupatia msamaha wa madeni, achana nasi." 
(Vicheko). 
 
BI. HEUMANN:  Judy, ningependa pia kusema kuhusu suala la -- 
 
BI. WOODRUFF:  Ndiyo, halafu tutakwenda kwenye maswali.  Endelea. 
 
BI. HEUMANN:  Kuhusu suala la kupiga kura, na hata katika nchi za kidemokrasia ambapo 
watu wana haki ya kupiga kura, suala la watu wenye ulemavu ni uwezo wa kupiga kura.  Kwa 
hivyo mojawapo ya maeneo tunayoshughulikia na kufanya kazi na jamii ya walemavu na serikali 
duniani kote, ni kuhakikisha kwamba mahali pa kupigia kura panafikika kwa urahisi, kwamba 
watu wanaweza kupiga kura wenyewe, kwamba mtu kipofu hana mtu mwenye uwezo wa kuona 
anayekuja na kupiga kura kwa niaba yake bila kumjulisha alimpigia nani kura.  Kwa hivyo hilo 
ni mojawapo ya masuala ya kimsingi kabisa – uwezo wa kupiga kura, halafu kuwahimiza watu 
wenye ulemavu kwamba kura zao, kwa kweli, ni muhimu. 
 
BI. WOODRUFF:  Na wanaweza kupiga kura.  Je, sasa tunayo maswali yaliyotufikia ambayo 
yanaweza kuulizwa?   
 
MFANYAKAZI:  Tunayo.  Maswali yetu mengi ya mtandaoni leo yanahusu mbinu.  Na Ileana 
kutoka Madrid anauliza:  “Mwanaharakati anawezaje ambaye hawezi” -- 
  
MBUNGE FRANK:  Anatoka wapi? 
 
BI. WOODRUFF:  Madrid. 
 
MBUNGE FRANK:  Madrid, haya. 
 
MFANYAKAZI:  Anatoka Madrid, Uhispania.  
 
MBUNGE FRANK:  Si Ileana kutoka Florida. (Vicheko.) 
 
MFANYAKAZI:  Ndiyo, kabisa.  “Mwanaharakati ambaye hawezi kurudi nchini kwao 
anawezaje kuendeleza haki nyumbani?” 



 
BW. HENDERSON:  Ala. Hilo ni swali safi, na Ileana, asante kwa kuuliza.  Na nadhani Barney 
Frank alieleza jinsi unavyoweza kuwa na ushawishi, hasa kama wewe unakaa hapa Marekani.   
Angalia, mshukuru Mungu kwa Rekebisho la kwanza la Katiba, kwa sababu limewapa raia wa 
Marekani haki ya kujieleza kwa njia ambazo zimesaidia kusukuma gurudumu mbele. 
Tumechukua nchi yenye tofauti za hali ya juu na kubuni umoja kutokana na maadili fulani 
muhimu.  Sisi tunayaita maadili ya Kimarekani.  Lakini maadili hayo yanajumuisha mambo 
kama kuwa na uhuru wa kusema na kukusanyika chini ya ulinzi wa Rekebisho la Kwanza la 
Katiba.  Na mshukuru Mungu kwa Rekebisho la Tano na Rekebisho la Kumi na Nne, kwa 
mchakato wa heshima na ulinzi sawa chini ya sheria.  Kwa kweli hiyo ndiyo misingi ambayo 
tumetumia. 
 
Kwa raia wa kigeni ambao wamo humu nchini, ambao wanajitahidi kuleta mabadiliko na 
ushawishi kule wanakotoka, inua sauti yako ili uweze kusikika na watu wa Marekani ambao 
wanaamini maadili fulani ambayo mara nyingi, wewe unajaribu kuyaendeleza katika nchi yako 
ya kuzaliwa.  Haimaanishi kwamba sisi tunajaribu kusambaza aina yetu ya demokrasia katika 
nchi nyingine, inamaanisha kwamba demokrasia inawapendeza watu ambao wanataka kujieleza 
na wanataka kubadilisha mazingira ya kuzaliwa kwao. Na nadhani kwa kutumia sauti yako hapa, 
kujaribu kuhamasisha msaada kwa ajili ya watu wa nchi yako unaweza kuleta mabadiliko huko. 
 
Hoja ya mwisho, Judy.  Ninawafikiria Waroma wa Ulaya. Waroma ni miongoni mwa raia 
wanaobaguliwa sana katika nchi ambamo wanaishi, ingawa uwezo wao wa kupata mabadiliko 
umebanwa katika mazingira ya Ulaya.  Hali hiyo ni sawa na ile ya watu weusi wa Ulaya ambao 
mara nyingi wanaishi katika nchi ambapo suala la rangi ya mtu halitambuliwi, lakini bado 
wanakabiliwa na ubaguzi sawa na ule ambao sisi tulikabiliana nao nchini humu.  Ni muhimu 
kuanzisha miungano ya ng’ambo ya bahari baina ya wanachama wa mashirika yasiyokuwa ya 
kiserikali wanaosukuma ajenda kuhusu masuala kama chuki dhidi ya Uyahudi, kwa mfano, 
ambayo imeongezeka sana huko Ulaya sasa hivi na inaendelea kuongezeka katika sehemu 
nyingine za dunia. Miungano ya aina hiyo inahitajika ili tuendeleze maslahi yetu ya pamoja.  Na 
sisi tulio kwenye Mkutano wa Uongozi na mashirika mengine tunatumia uhusiano huo 
kuendeleza malengo hayo. 
 
BI. WOODRUFF:  Barney. 
 
MBUNGE FRANK:  Hoja mbili, moja inahusu hasa hasa watu wanaotoka nchi nyingine au 
hawako katika nchi zao. Wanaweza kusaidia, kama wako Marekani, kupinga hoja moja.  Kila 
mara sisi, tuliopo Marekani, tunapojaribu kwenda kutoa msaada kwa watu katika nchi nyingine 
ambako wananyimwa haki zao za msingi, hoja moja tunayoikabili ni, "Haya, hamjui jamii hiyo. 
Wao hawataki msaada wenu.  Hii haiwafai."  Kurejea suala la Afrika Kusini, tuliambiwa 
tusiiwekee nchi hiyo vikwazo, kwa sababu vingewaumiza walio wengi wa Afrika Kusini.  Kitu 
kimoja ambacho watu wanaweza kufanya ni kusema, "Tafadhali, huo si ukweli.  Mimi ninatoka 
nchi hiyo na ninataka mfanye hivyo."  Watu ambao wako hapa wana nguvu nyingi sana za 
kukabiliana na hoja kwamba kwa namna fulani maadili hayo ni mageni kwa nchi hiyo, na 
kwamba watu katika nchi hiyo hawayaungi mkono.  Wao wana ufanisi mwingi sana sana.   Sisi 
tulifanya sehemu ya muswada wa mageuzi ya kifedha – hayakuhusu moja kwa moja mageuzi ya 
kifedha – kuzuia madini ya migogoro, almasi na mali zinazochimbwa na kusababisha maafa ya 



umwagaji damu, na tuliambiwa kwamba hilo lilikuwa jambo la kutisha, lakini kulikuwa na 
ushahidi mzuri sana kutoka kwa baadhi ya makasisi kutoka Afrika, kutoka nchi zilizoathirika, 
ambao walisema, "Hatua hiyo inafanya kazi; tafadhali msidanganywe na wale wanaopinga 
mageuzi." 
 
Jambo moja jingine kuhusu Waroma, na hiyo ni hoja muhimu sana.  Mimi tu – inaonekana tu 
kwangu, kama Wade alivyosema, kwamba Waroma walikuwa miongoni mwa makundi, baada ya 
Wayahudi, ambao walikuwa wa msingi – ndio walilengwa kabisa na Hitler.  Na nadhani kwamba 
hilo ni jambo moja ya suala ambalo jamii ya Wayahudi inapaswa kuliona, uhusiano wa kidugu 
nalo, yaani ule ubaguzi dhidi ya Waroma.  Kwa hakika hali imekuwa hivyo, kwamba kuna 
udugu kati ya Wayahudi na watu wa LGBT.  Unaweza kuona hivyo kule Jumba la Makumbusho 
ya Holocaust, na ningejumuisha hilo. 
 
BI. WOODRUFF:  Judy. 
 
BI. HEUMANN:  Kwa hakika katika suala la ulemavu tunasikia kila mara, "Wewe uko 
Marekani; huwezi kupeleka yale mnayofanya Marekani hadi nchi za nje."  Lakini ukweli wa 
mambo ni kwamba sheria kama ile Sheria ya Wamarekani wenye Ulemavu ndiyo watu katika 
nchi nyingine wanaitaka, kwa sababu sheria hiyo ni ya wazi na inalenga sana maeneo kadhaa, 
lakini pia ina vipengere imara vya utekelezaji.  Na ni kitu tunachozungumzia kila mara kwa 
sababu nchi nyingi kote duniani hazina vipengere imara vya utekelezaji, na katika eneo la 
ulemavu na rangi, na kadhalika, utekelezaji wa sheria ni muhimu kabisa.  Kwa hivyo watu wa 
nchi nyingine wanavutiwa na yale tunayofanya hapa.   
 
BW. HENDERSON:  Kuhusu suala hilo ningeongeza tu, nikiisifu Ujerumani ambayo hivi 
karibuni ilifungua kituo cha kumbukumbu kwa zaidi ya watu 300,000 wenye ulemavu wa akili 
na kimwili -- 
 
MBUNGE FRANK:  Wahanga wa Hitler. 
 
BW. HENDERSON:  -- wahanga wa Hitler ambao waliangamizwa wakati wa vita, ni utambuzi 
muhimu ambao unaweka msingi wa usawa wa watu wenye ulemavu kwa jumla.  Hiyo ndiyo 
sababu, tena, kuidhinisha Mkataba wa Haki za Watu Wenye Ulemavu ni suala muhimu sana la 
haki za kiraia na haki za kibinadamu kwa nchi hii. 
 
MBUNGE FRANK:  Mimi – mambo mawili ambayo ningependa kusema.  Kwanza kabisa, 
mojawapo ya hoja tunayopata, hasa kutoka kwa nchi maskini zaidi, nchi zinazoendelea:  "Naam, 
lazima tushughulikie uchumi kwanza."  Na kati ya hoja zote dhidi ya ubaguzi, ile iliyokuwa na 
hoja kali kabisa kwamba kiuchumi ilikuwa mzigo mkubwa mno, inayohusu walemavu – 
nakumbuka kumsikiliza Clint Eastwood akizungumza, siyoakiongea na kiti, kwa bahati mbaya – 
(vicheko) – bali na watu halisi, lakini kwa kweli sidhani alifanikiwa sana , akilalamika kama 
mmiliki wa hoteli kuhusu Sheria ya Wamarekani wenye Ulemavu na jinsi hakungeweza kuwa na 
mahoteli kama hatungepitisha rekebisho ambalo alitaka, ambalo hatukupitisha, na bila shaka 
halijamdhuru mtu yeyote. 
 



Kwa hivyo kuorodhesha ukosefu wa athari hasi za kiuchumi unaotokana na Sheria ya Ulemavu 
ni muhimu sana.  Lakini eneo jingine ni kwamba Wade alizungumzia umuhimu wa kuungwa 
mkono na wanachama wa vyama vyote viwili, na nadhani hilo ni wazo zuri –hata hivyo– 
haiyumkini ninataka kutambua hali halisi. 
 
BW. HENDERSON:  Ndiyo, ni vigumu. 
 
MBUNGE FRANK:  Marekani – mkataba wa kimataifa juu ya ulemavu uliwekwa pembeni kwa 
sababu kundi la mrengo wa kulia lina ushawishi mkubwa katika Chama cha Republican, kwa 
hivyo hata kuwepo kwa Bob Dole kwenye ukumbi wa Baraza la Seneti hakukutosha ili kupata 
uungwaji mkono wowote wa maana wa chama cha Republican.  
 
BW. HENDERSON:  Ni kweli. 
 
MBUNGE FRANK:  Na kihistoria tumepiga hatua wakati ambapo vyama vyote viwili vilitoa 
uungaji mkono.  Kinachosikitisha ni kwamba hatuna hali hiyo sasa hivi kwa sababu ya mtazamo 
wa chama cha Republican kwamba hiyo ni kupanua ukubwa wa serikali, na nina matumaini 
kwamba hilo ni mojawapo ya mambo ambayo watu wanaweza kubadilisha kupitia harakati za 
kisiasa. 
 
BW. HENDERSON:  Naam -- 
 
BI. WOODRUFF:  Tuna jingine – upesi sana, kwa sababu tunataka kukaribisha maswali 
mengine.   
 
BW. HENDERSON:  Lazima niseme kwamba suala la huo mkataba linaning’inia kwa ukosefu 
wa kura tano, jamani, na zile kura tano zimeshikwa na maseneta wa chama cha Republican 
ambao, tukiwapata, wataidhinisha mkataba; tusipofanya hivyo, haitatendeka.  Na kwa hivyo 
ukweli ni kwamba kuna (Maseneta) watano tunaowahitaji, na bila kuwataja sasa hivi, hebu 
tuendelee. (Vicheko) 
 
BI. WOODRUFF:  Swali jingine. 
 
MBUNGE FRANK:  Tutakupatia nambari zao baada ya kutoka hewani. (Vicheko.) 
 
MFANYAKAZI:  Safi kabisa.  Swali kutoka kwa Jennifer.  Naamini yuko miongoni mwa 
wasikilizaji wetu hapa leo. "Unaendelezaje miungano baada ya sheria kuu kupitishwa na kutiwa 
saini kwa ajili ya utekelezaji, ambapo kazi ngumu na ya kina inaanza?" 
 
BI. HEUMANN:  Naam, kuhusu jamii ya walemavu, kupitishwa kwa sheria kuliwahamasisha 
sana watu hao kutaka kuendelea kuhusika, kwa sababu tulilazimika kuchukua kitu kutoka 
kwenye karatasi na kukifanya kiwe halisi.  Kwa hivyo, ukweli ni kwamba tuliweza kupata 504 
na Sheria ya Wamarekani wenye Ulemavu kufanya kazi katika miungano.  Nadhani sheria hizi 
hazingetokea kama hatungefanya kazi na miungano kwa kiasi kipana sana, halafu tukapata 
msaada wa kusonga mbele ili tufanye mabadiliko tuliyohitaji katika usafirishaji, katika makazi, 
katika huduma za afya, na katika uelewa wa msingi kwamba watu walemavu wana haki sawa ya 



kuwa na haki kama watu wengine.  Kwa sababu nadhani hilo limekuwa mojawapo ya masuala 
makubwa hapa Marekani na kote duniani, kwamba watu bado wanawachukulia watu wenye 
ulemavu kama wananchi wa tabaka la pili na wasioweza kushiriki kwa usawa. 
 
BI. WOODRUFF:  Si lazima ushughulike katika hali ya uchovu kidogo kwa sababu watu 
wamefanya kazi kwa bidii mno ili kufikia mahali ambapo mnapitisha sheria muhimu?   
 
BI. HEUMANN:  La, yaani, katika suala hili serikali ilitoa msaada wa kiufundi kwa watu 
binafsi wenye ulemavu na pia ndugu na jamaa.  Kulikuwa na mamia kwa mamia ya watu 
waliofunzwa, halafu nao, katika jamii zao pamoja na serikali zao za mitaa na kadhalika, 
wakaweza kushughulikia sana utekelezaji, na hiyo ndiyo ilikuwa sababu ya sheria hizi 
kuendelezwa kwanza – kuleta mabadiliko.  Na hiyo ilikuwa njia ya pekee ya kufanya ili 
kufanikisha hilo. 
 
MBUNGE FRANK:  Lazima niseme neno moja kwa niaba ya kundi moja ambalo pia kwa kiasi 
fulani linadunishwa na kubaguliwa - wanasheria. (Vicheko.)  Kwa sababu hapa ndipo wanasheria 
wanahusika, na ni muhimu kuwepo na kikundi maalum cha wanasheria wanaotetea maslahi ya 
umma, watu ambao wana uwezo wa kifedha, kwa sababu utekelezaji, miongoni mwa mambo 
mengine, unahitaji wanasheria katika ngazi mbili.  Kwanza, katika kuandaa rasimu yenyewe 
kiuhalisia; unataka watu kutoka kwenye jamii hizo na wenye huruma, ambao wanashiriki 
kuandaa rasimu ya kanuni za utekelezaji, na pia wanaoweza kufungua mashtaka ikiwa kuna 
ukiukwaji.  Kwa hivyo kuwa na kikundi maalum cha wanasheria wanaofadhiliwa vizuri na 
wanaoweza kushiriki ni muhimu kabisa. 
 
BW. HENDERSON:  Barney, hilo ni muhimu sana. 
 
BI. WOODRUFF: Pengine hii ni mara ya kwanza ambapo nimewahi kusikia wanasheria 
wakizungumziwa kwa moyo mkunjufu. (Vicheko.) 
 
MBUNGE FRANK:  La, wao ni muhimu kwa hili. 
 
BW. HENDERSON:  Yaani, kwa kweli, na Shirika la Huduma za Kisheria ni suala muhimu 
sana, na kuteua majaji wanaothamini umuhimu wa mahakama kwa njia isiyofuatwa na watu 
wengi,pia  ni muhimu sana. 
 
Ninataka tu kusisitiza jambo moja.  Barney alitaja athari, matokeo ya kiuchumi na yaliyo chanya 
kutokana na kubadilisha sheria, hasa katika eneo la haki za walemavu, yameenea kote nchini.  
Na ninafikiria marekebisho ya haki za makazi, ambayo Barney aliyashughulikia mwaka 1988, 
halafu yakawa sheria.  Marekebisho hayo yaliweka kanuni na masharti ya makazi ya walemavu 
ambayo yaliiboresha Marekani.  Aina iliyopo ya miteremko ya kushukia au kupandia, vyuma 
vya kujishikilia vilivyopo kwenye mabafu ya hoteli, na viashiria vya utepe katika mabafu ili 
kuepuka utelezi. Vitu vya namna hiyo.  Fremu pana zaidi za milango ili viti vya walemavu 
viweze kupita.  Hivyo ni vitu vya  kawaida ambazo sasa zinajumuishwa katika kila mchoro 
ambao wasanifu majengo katika nchi hii wanaandaa. Wamerahisisha kuifikia dunia na 
kuiboresha.  Na kwa watu wa umri fulani, kuwa na vifaa hivyo vya kusadia na wasaidizi katika 



mabafu ni jambo zuri sana.  Hata - (haisikiki) – ala, hata kama hawana ulemavu wa aina yeyote.  
Kwa hivyo ni muhimu. 
 
Ningependa tu kusema kitu kimoja kingine juu ya swali lako, Judy, kuhusu jinsi ya 
kuwahamasisha watu.  Na ninafikiria sheria ya marekebisho ya Matthew Shepard na James Byrd 
kuhusu uhalifu wa chuki ya elfu chache – miaka michache iliyopita, mwaka 2008.  Mojawapo ya 
matokeo ya sheria hiyo ni upanuzi wa ulinzi wa sheria yetu ya kitaifa dhidi ya uhalifu wa chuki 
kwa watu wa jamii ya LGBT.  Na ukusanyaji wa habari ni sehemu muhimu sana ya kuweka 
kiwango cha juu kuhusu jinsi sheria zinavyotekelezwa.  Na pamoja na msaada wa kiwango cha 
aina hiyo, kiwango cha maslahi ya umma, unaweza kufanya mabadiliko makubwa yaliyo bora 
kabisa.   
 
Na kwa hivyo baada ya sheria kuu kupitishwa, ni muhimu sana kujaribu kuungana pamoja ili 
kuamua jinsi ya kuitekeleza, kuweka mfumo wa ufuatiliaji na mfumo wa usimamizi unaosaidia 
kuleta mabadiliko.  Hiyo ndiyo sababu baada ya tukio la Ferguson, Missouri la kifo cha Michael 
Brown, ni muhimu kulenga tuhuma za uhalifu unaotokana na rangi ya mtu na athari zake katika 
utekelezaji wa sheria na jinsi watekelezaji wa sheria wanavyoendesha majukumu yao, huku 
tukijaribu kusisitiza kwamba maafisa wa polisi wavae kamera ndogo kwenye ukosi wa mashati 
yao kifuani ili shughuli zao zifuatiliwe, kwa ajili ya kuwasaidia wanaoweza kuwa wahanga wa 
uhalifu wa kipolisi lakini pia kuwalinda maafisa wa polisi ambao wanafanya mambo sahihi.  Na 
tunapaswa kusisitiza ukweli kwamba hii si shutuma kwa vyombo vya utekelezaji wa sheria vya 
Marekani.  Polisi wana jukumu muhimu katika jamii zetu, lakini tunatarajia sheria kutekelezwa 
kwa haki, na tunaelewa matatizo ya upendeleo usio na hila, lakini unayashinda matatizo hayo 
kupitia kwa mafunzo na utekelezaji, usimamizi na tahadhari. 
 
Basi, mambo hayo yote yanahusiana (haisikiki). 
 
BI. WOODRUFF:  Swali jingine. 
 
MFANYAKAZI:  Mtazamaji wa mtandaoni kutoka kwa sehemu inayoitwa Kona ya Marekani 
ya Wizara ya Mambo ya Nchi za Nje iliyopo nchini Romania anauliza: "Rekebisho gani 
linahakikisha ulinzi wa uanaharakati na uhamasishaji wa wananchi?" 
 
BI. WOODRUFF:  Rekebisho gani la Katiba ya Marekani?   
 
BW. HENDERSON:  Katiba ya Marekani. 
 
MFANYAKAZI:  Ndiyo. 
 
BI. WOODRUFF:  Kwa hivyo huyo anayeuliza ni mtu yuko nchini Romania.  
 
BW. HENDERSON:  Furaha iliyoje. 
 
BI. WOODRUFF:  Nilikuelewa sawasawa?  
 
MFANYAKAZI:  Kabisa. 



 
MBUNGE FRANK:  Kwanza kabisa, bila shaka, iko katika umbile la msingi wa Katiba, na 
inasema sisi – kwa hakika kwamba – katika umbile la msingi wa Katiba, ni Baraza la 
Wawakilishi tu linalochaguliwa moja kwa moja.  Watu walipata kura – haki ya kuwapigia kura 
wapiga kura wa urais huku wabunge wa majimbo wakipata haki ya kuwachagua maseneta.  Kwa 
kweli katiba ilirekebishwa ili kuwaongezea raia nafasi katika uchaguzi wa rais. Lakini kuhusu 
marekebisho, Rekebisho la Kwanza ni muhimu sana, kama Wade alivyotaja, kwa sababu 
linahusu haki ya kusema na kuandaa na kuchapisha.  Lakini basi pia tukizingatia nchini 
Marekani, kulikuwa na Marekebisho ya Kumi na Tatu, Kumi na Nne na hasa la Kumi na Tano.  
Rekebisho la Kumi na Tano lilikuwa la lazima kwa sababu ya upinzani katika sehemu fulani za 
nchi hii dhidi ya kuwapa Wamarekani wa asili ya Kiafrika haki ya kupiga kura.  Halafu kulikuwa 
na, nini, – ni la Kumi na Tisa ambalo ni haki ya wanawake kupiga kura, halafu kuna la haki ya 
mtu mwenye umri wa miaka 18 kupiga kura, na nimelisahau hilo – ishirini na kitu.  
 
Lakini basi kulikuwa na marekebisho maalum kwa ajili ya Wamarekani wa asili ya Kiafrika, 
wanawake na watu wenye umri wa miaka 18 na chini, yaliyopandikizwa kwenye umbile la 
Katiba ambayo yanasema watu wana haki ya kupiga kura. 
 
BW. HENDERSON:  Judy, ningesema tu kitu kimoja, hata hivyo.  Nadhani kama kuna 
fundisho kutokana na uzoefu wa Marekani, ni bidii ya kujaribu kugeuza tofauti, ambazo katika 
baadhi ya nchi zinaweza kuwa nguvu ya uharibifu dhidi ya mabadiliko, kujaribu kugeuza tofauti 
kuwa chachu chanya ya ustawi na nguvu.  Na kama hiyo ilikuwa dhamira ya uzoefu wa 
Marekani au la, tumefanya hivyo.  Ukiwaangalia wasikilizaji walioko hapa, ukiangalia mahali pa 
ajira na kuwaona watu wa aina ya jamii tofauti ambao wamepangwa, siyo kulingana na uhusiano 
wao wa kikabila, bali kulingana na maadili kadhaa ya msingi , na maadili hayo kwa hakika 
yamepelekea kuendeleza maslahi yetu ya pamoja. 
 
 
Kwa hivyo wakati Judy Heumann anaposema, angalia, tumeacha aina ya dhana ya huruma 
ambayo awali ilikuwa ikiwafafanua watu wenye ulemavu, huku tukigeukia dhana ya msingi wa 
haki, huo ni mfano wa utaratibu wa muundo ambao mkazo wake wa kimkakati unatokana na 
harakati ya haki za kiraia ya Wamarekani wa asili ya Kiafrika, ambao ulitumika kama msingi wa 
mwanzo wa vuguvugu la maendeleo ya wanawake, harakati ya LGBT, harakati ya jamii ya 
ulemavu, harakati ya uhamiaji – ambayo, jamani, hatujaizungumzia, lakini ambayo ninatumaini 
kutakuwa na swali juu yake kwa sababu hivi sasa uhamiaji bado ni changamoto katika nchi yetu 
kuhusiana na utekelezaji wa maadili yake.  Na ninatumaini kwamba aina ya ushirikiano wa 
vyama viwili vya kisiasa ambao umekuwa mgumu kupatikana, na ambao ni muhimu kabisa 
kama mageuzi ya kina ya uhamiaji yatakuwa sheria – ninatumaini kutakuwa na fursa ya 
kuchunguza hilo kwa kina. 
 
BI. HEUMANN:  Hebu niseme tu wazi kwamba watu wenye ulemavu wanapotoka nchi 
nyingine kuja Marekani, wanapoondoka Marekani, kitu kimoja wanachosema ni jinsi ambavyo 
hawajioni kuwa tofauti, bila kujali ulemavu wao.  Wao wanaona kwamba wanaweza kuzunguka 
kujichanganya katika jamii, na kwamba hawajanyimwa haki zao kwa kuwa hapa.  Na nadhani 
hicho ni kitu kizuri sana kusema, kwamba sheria zetu, zinapotekelezwa kwa ufanisi kwa muda 
fulani, haziondoi tu vizingiti vya kimiundombinu na vizingiti katika maeneo mengine, lakini kwa 



kuondoa vizingiti hivyo, sheria hizo zinawawezesha watu kote nchini kuungana na kuthaminiana 
kiukweli kwa jinsi tulivyo, siyo kwa upendeleo wetu wa kijinsia, rangi yetu, ulemavu, na 
kadhalika. 
 
BI. WOODRUFF:  Sawa.  Tumebaki na dakika nne tu.  Je, tuna swali la mwisho kutoka kwa 
mtu yeyote miongoni mwa wasikilizaji walioko hapa au kutoka – kutoka kwenye mtandao wa 
Twitter? 
 
MFANYAKAZI:  Swali moja la mwisho, ambalo huenda likawa gumu kidogo:  "Unawezaje 
kujenga muungano mpana wakati ambapo makundi mengi ya muungano huo labda yana 
wasiwasi kuhusu kumilikishana unyanyapaa?  Yaani ni wazi kwamba makundi fulani 
yanatazamwa kwa njia tofauti, basi unashughukiliaje suala kama hili? " 
 
MBUNGE FRANK:  Ninataka kuanza na hilo.   
 
BI. WOODRUFF:  Hilo linatoka kwa nani, yaani -- 
 
MFANYAKAZI:  Lilitoka kwa mmoja wa walisikilizaji walioko hapa.  
 
BI. WOODRUFF:  Haya, sawa. 
 
MBUNGE FRANK:  Nitalijibu hilo kwa sababu linawagusa kwa kiasi kikubwa sana watu wa 
LGBT.  Na kitu kimojawapo – kwanza kabisa, hebu nitoe taarifa za ukweli.  Miongoni mwa 
watu wenye nguvu kabisa – kwa kweli, kabila, kundi la demografia linalounga mkono sana haki 
za LGBT huko kwenye Baraza la Wawakilishi la Marekani kwa muda fulani limekuwa Kundi la 
Wabunge Weusi.  Kundi la Wabunge Weusi limekuwa na rekodi bora kuliko kundi lolote, ikiwa 
ni pamoja na wanachama mashoga – wanachama wasio mashoga waziwazi, lakini limekuwa na 
rekodi bora kuliko wanachama mashoga kwa ujumla. (Vicheko).  Na hiyo ni licha ya juhudi za 
maksudi za kuwaambia Wamarekani wa asili ya Kiafrika na Wamarekani wa asili ya Kihispania, 
"Msitangamane na watu hao." 
 
Na ningependa kusema vitu viwili.  Kwanza kabisa, inahitaji kuheshimiana.  Inahitaji kusaidiana. 
Huwezi kutegemea upande mmoja.  Pili, inahitaji utambuzi wa kiasi fulani kwamba hii inaweza 
kuwa ngumu.  Nimefanya kazi na Wamarekani wenzangu wengi wa asili ya Kiafrika ambao 
wamekabiliwa na upinzani katika jumuiya zao za kidini.  Na kulikuwa na wakati ambapo 
tulikuwa tukiandaa muswada wa uhalifu wa chuki, na tulikuwa tukizungumza kwenye mkutano 
wa faragha, na baadhi ya wanachama Wamarekani wa asili ya Kiafrika ambao walikuwa 
wakituunga mkono sana wakasema, "Angalia, nitajibuje hoja kutoka kwa mchungaji wangu 
kuwa hataweza kuhubiri kwamba ushoga ni kosa ikiwa tutapitisha mswada huu? " Jibu langu 
lilikuwa kwamba huu ni mswada kuhusu utumiaji nguvu na unyanyasaji wa kimwili, halafu 
nikasema, " Hebu nikueleze – njia bora ninayoweza kukueleza ni hii: Haihusu uhuru wa kusema 
hata kidogo; hatungetaka kufanya hivyo hata kama tungeweza.  Mswada huu ukiwa sheria kesho, 
bado itakuwa halali kabisa kuniita msenge."  Niliongeza kwamba, wakati huo, singependekeza 
hivyo kwa mtu yeyote anayeshughulika na biashara ya benki.  (Vicheko.)  Lakini – lilikuwa 
suala nyeti, kwa hivyo iliwasaidia kulishughulikia kulingana na miongozo yao. 
 



Sasa hivi - na hicho ni - kitu kinachosaidia ni kwamba kuna kitu fulani katika uzoefu wa watu 
kuhusu kuonewa kwa sababu ya dalili fulani ya nafsi yako inayowaelekeza, kwa hivyo lazima 
uwe makini kuhusiana na masuala yao. Jambo lililo gumu sana sasa hivi, nadhani, ni uwezekano 
au juhudi za baadhi ya watu kuwatenganisha Wamarekani wa asili ya Kiafrika na Wamarekani 
wa asili ya Kihispania juu ya uhamiaji na kujaribu kuzungumzia athari zake kwenye ajira, na 
kutoa hoja kwamba, kwa kweli, kuwa na nguvu-kazi kubwa iliyo haramu kunadumaza uwezo wa 
kutoa ulinzi wa kisheria kwa njia inayotekelezeka kwa nguvu-kazi halali.  Kwa hivyo 
unabainisha uwezekano wa kuwepo mitizamo kinzani kwenye hoja halafu unazishughulikia. 
 
BW. HENDERSON:  Hebu na mimi nilishughulikie.. 
 
BI. WOODRUFF:  Imebaki dakika moja tu, kwa hivyo -- 
 
BW. HENDERSON:  Sawa, upesi sana.  
 
BI. WOODRUFF:  -- unao muda. 
 
BW. HENDERSON:  Tuna kauli mbiu rahisi kwenye Mkutano wa Uongozi, ambayo ni, 
angalia, kama unataka rafiki, lazima uwe rafiki.  Hivyo ndivyo ilivyo.  Na kujenga miungano 
kunakulazimu – kunakulazimu – kutoka nje ya eneo lako la hifadhi na kutambua kwamba kuna 
nguvu katika kubuni miungano kwa ajili ya mafanikio makubwa zaidi.  Muungano wetu wote 
umejengwa kwa mantiki kwamba tunataka kujenga Marekani iliyo nzuri kama maadili yake, na 
hapo ndipo tulipo.  Naam. 
 
MBUNGE FRANK:  Nina 30 – sekunde 30. (Vicheko.)  Nilikuwa kiongozi, kwa sababu 
nilikuwa mwenyekiti wa kamati ndogo iliyopitisha mswada uliotambua mateso ya kikatili dhidi 
ya Wamarekani wa asili ya Kijapani -- 
 
BW. HENDERSON:  Kweli kabisa. 
 
MBUNGE FRANK:  -- iliomba radhi, na kutoa fidia fulani.  Miaka michache baadaye, 
kulikuwa na mjadala kwenye Shirikisho la Wamarekani wa asili ya Kijapani kuhusu uwezekano 
wa kutambua ndoa za jinsia moja wakati ambapo, mnamo mwisho – mapema – wakati ambapo 
suala hilo lilikuwa bado linazusha hisia kali kabisa.  Na Mbunge Normal Mineta, ambaye 
alikuwa Mmarekani wa asili ya Kijapani aliyekuwa amewekwa kizuizini miaka ya zamani, 
alifanya jambo lisilo la kawaida kwa mbunge na kujiingiza kwa nguvu katika mzozo huu 
mwingine na kusema, "Unajua nini?  Ni mwanaume shoga aliyeongoza mapambano ya mswada 
wetu wa fidia.  Sitaki kumpa kisogo na watu kama yeye sasa hivi."  Na huo unajitokeza kwangu 
kama mfano wa – na waliupitisha.  Wao walikuwa miongoni mwa mashirika ya kwanza ya 
kitaifa, yasiyo ya mashoga kuidhinisha ndoa za jinsia moja. 
 
BI. WOODRUFF:  Yatokanayo kutoka kwa Judy. 
 
BI. HEUMANN:  Basi mimi nataka tu kusema kwamba, kwa watazamaji waliopo nje ya nchi 
hii, kilicho muhimu sana kuhusu mjadala wa leo ni kwamba kushirikiana kupitia katika  



miungano kunasaidia sana kuimarisha nchi yetu na nchi nyingine.  Uwezo wa kuteteana na 
kuzungumzia haki za watu wote ndio unaoziimarisha nchi zetu. 
 
BI. WOODRUFF:  Unaweza kuona kwa nini kila mmoja wa watu hawa ni kiongozi katika jamii 
anayotoka, na katika muungano ambao wamesaidia kwa umuhimu sana kuujenga.  Basi tafadhali 
ungana nami katika kumshukuru Judy Heumann, Wade Henderson, na Mbunge Barney Frank. 
Asanteni sana. (Makofi). 
 

# # # 
 

 


